
Мяшчанская геральдыка ВКЛ у ХV-ХVІІІ ст.:
да пастаноўкі праблемы

Гербы жыхароў беларускіх і літоўскіх гарадоў як адзін з элемен-
таў мяшчанскай культуры ВКЛ ХV-ХVІІІ ст. пакуль не зацікавілі
беларускіх даследчыкаў. Няма таксама прац, прысвечаных ёй, ні
ў польскай, ні ў літоўскай гістарыяграфіях. Таму, можна канстата-
ваць, што мяшчанская геральдыка ВКЛ ХV-ХVІІІ ст. застаецца па-
куль суцэльнай „белай плямай”, калі ніводны з аспектаў праблемы
не атрымаў належнага асвятлення. Да здабыткаў можна хіба ад-
несці публікацыі адзінкавых дагербавых і гербавых пячатак мяш-
чанаў ВКЛ ХV — першай паловы ХVІІ ст., зробленых Віктарам
Вітыгам1, Уладзіславам Сямковічам2 , Рышардам Мяніцкім3, Ган-
най Харашкевіч4 , Анатолем Цітовым5, Эдмундасам Рымшай6. Але

1 W. Wittyg, Znaki pieczętne (gmerki) mieszczan w Polsce w XVI i zaraniu XVII wie-
ku, Kraków 1906, s. 175.

2 W. Semkowicz, Hanul, namiestnik wileński (1382–1387) i jego ród, „Atheneum Wi-
leńskie”, Wilno 1930, R. VII, z. 1–2, s. 1–20.

3 R. Mienicki, Trzy dokumenty z wieku XV dotyczące ziemi połockiej, „Atheneum Wi-
leńskie”, Wilno 1930, R. VII, z. 3–4, s. 893–903.

4 Г. Л. Харашкевіч, Полацкія пячаткі ХV стагоддзя, [у:] „Помнікі гісторыі
і куль туры Белару сі”, 1974, № 1, c. 26–30; А. Л. Хорошкевич, Печати по-
лоцких грамот ХIV-XV вв., [в:] Вспомогательные исторические дисциплины:
Сборник статей, Ленинград 1972, вып. 4, с. 128–146.

5 А. К. Цітоў, Пячаткі старажытнай Беларусі: Нарысы сфраг істыкі, Мінск
1993, с. 239.

6 E. Rimśa, Lietuvos Didźiosios Kunigaikśtystes miestu antspaudai, Vilnius 1999, s. 764.

нават гэтыя нешматлікія апублікаваныя сфрагістычна-геральдыч-
ныя помнікі, акрамя апісання, не дачакаліся грунтоўнага разгляду.
Больш за тое, сфрагістычна-геральдычная спадчына мяшчанаў
ВКЛ другой паловы ХVІІ — ХVІІІ ст. дагэтуль зусім невядомая.
Па сутнасці, заяўленая тэма засталася да сёння на стадыі друка-
вання крыніц перыяду канца ХІХ — першай паловы ХХ ст., калі
гэтая праца толькі пачыналася, але так і не была закончана.

У сувязі з вышэйадзначаным паўстае пытанне: якія існуюць кры-
ніцы па мяшчанскай геральдыцы ВКЛ ХV-ХVІІІ ст.? Паводле кла-
сіфікацыі расійскага геральдыста Аляксандра Чарных, усе гераль-
дычныя крыніцы па сваёй форме падзяляюцца на выяўленчыя, пісь-
мовыя і змешаныя7. Да першых адносяцца выявы гербаў у кнігах,
рукапісах, прывілеях, на манетах, медалях, пячатках, на партрэ-
тах, на мурах храмаў і будынкаў, на надмагіллях, на кафлі і іншых
рэчах. У адносінах да мяшчанскай геральдыкі ВКЛ ХV-ХVІІІ ст.
— гэта пераважна старадрукі, пачынаючы ад Бібліі рускай Фран-
цыска Скарыны (1517 г.), а таксама пячаткі і іх адбіткі на дакумен-
тах, якія сёння захоўваюцца ў розных архівах і фондах музеяў і біб-
ліятэк Беларусі, Польшчы, Літвы, Расіі і Украіны. Сфрагістычныя
помнікі з’яўляюцца самымі шматлікімі крыніцамі па тэме і най-
больш карыснымі. Іх прыярытэт вынікае з іх вартасці — пячаткі
захоўваюць сапраўдны нескажоны выгляд гербаў, клейнаў і іншых
прыватнаўласніцкіх знакаў, такі, які існаваў у рэчаіснай жыццёвай
практыцы асобаў, якія імі карысталіся8. Акрамя гэтага, у адрознен-
не ад іншых відаў выяўленчых крыніц, яны найлепш захаваліся.

Да пісьмовых крыніц адносяцца прывілеі манархаў, пастановы
прадстаўнічых саслоўных інстытуцыяў, летапісы і хронікі, гераль-
дычныя трактаты, судовыя запіскі, у якіх сустракаюцца толькі моў-
ныя апісанні гербаў. Для вывучэння мяшчанскай геральдыкі ВКЛ
ХV-ХVІІІ ст. найбольш карыснымі будуць судовыя матэрыялы ма-
гістратаў магдэбургскіх гарадоў Беларусі і Літвы, Віцебскі летапіс
Міхала Панцырнага і Стэфана Аверкі, Магілёўская хроніка Трафі-
ма Сурты і Юрыя Трубніцкага9 , копіі набілітацыйных прывілеяў
вялікіх князёў літоўскіх і каралёў польскіх для мяшчанаў ВКЛ у Лі-
тоўскай Метрыцы, соймавыя канстытуцыі ВКЛ і Рэчы Паспалітай.

7 А. П.Черных, Геральдика, [в:] Введение в специальные исторические дисцип-
лины: Учебное пособие, Т. П. Гу сар ова, О. В. Дмитриева, И. С. Филиппов
и др., Москва 1990, с. 52–53.

8 А. К. Цітоў, Пячаткі старажытнай Беларусі: Нарысы сфраг істыкі, Мінск
1993, с. 10.

9 Беларуск ія летапісы і хронікі, пер. са старажытнарускай, стар ажытнабела-
рус. і польск, уклад. У. Арлова; прадм. В. Чамярыцкага, Мінск 1997, с. 432.

Да змешаных крыніц адносяцца гербоўнікі, бо ў іх падаюцца як
малюнкі, так і апісанні гербаў. Аднак, у адрозненне ад мяшчанскай
геральдыкі Польшчы, дзе вядомы крыніцы такога тыпу10, спецы-
яльныя мяшчанскія гербоўнікі ці радаводныя кнігі ў ВКЛ пакуль
не знойдзены. Невядома ці ўвогуле яны складаліся. Вялікае зна-
чэнне мае таксама выяўленне арыгіналаў набілітацыйных прыві-
леяў вялікіх князёў літоўскіх і каралёў польскіх для мяшчанаў ВКЛ,
бо ў іх разам з апісаннямі падаваліся, як правіла, каляровыя ма-
люнкі нададзеных гербаў. Праўда, апошнія маюць большае дачы-
ненне ўжо да геральдыкі шляхецкай.

Другое пытанне, якое адразу паўстае перад даследчыкамі мяш-
чанскай геральдыкі ВКЛ, тэрміналагічнае – як называць „гербы”
мяшчанаў? Вядомы польскі геральдыст Антоні Малэцкі ў сваёй пра-
цы Эмблемы мяшчанаў і іншай няшляхты ў Польшчы, праналізаваў-
шы тыя назвы, якія выкарыстоўваліся кракаўскімі і львоўскімі мяш-
чанамі ў ХV-ХVІI ст. („signum”, „signetum”, „zeichen”, „character”,
„stemma”, „gmerk”, „herbik”, „herb”, „klejnot”, „insigne”), каб адрозні-
ваць шляхецкія гербы ад мяшчанскіх, абраў для апошніх два тэр-
міны: „гмерк” (ад ням. Markе – кляйно, метка) і „гербік”11. В. Вітыг
і У. Сэмковіч „гмеркамі” называлі напячаткавыя знакі мяшчанаў12 .

У ВКЛ мяшчане таксама карысталіся „знакамі”, „знамёнамі”,
„цэхамі” (ад ням. „zeichen” – „знак”), „пячаткамі”, „сыгнетамі”,
„кляйнотамі”, нарэшце, „клейнамі”13 і „гербамі”14 . Беларускі ге-
ральдыст А. Цітоў для апісання мяшчанскіх „гербаў” выкарыстаў
тэрмін „клейны”, што па сутнасці з’яўляецца перакладам слова
„гмерк”15. Аднак, па тагачасных сведчаннях як самых мяшчанаў,
так і нават сялянаў, можна меркаваць, што „клейнамі” ў ВКЛ на-
зываліся распазнаўча-ўласніцкія знакі без геральдычнага аздаблен-
ня16, а „гербамі” – тыя ж самыя клейны, толькі пакладзеныя на ге-

10 W. N. Trepka, Liber generationis plebeanorum („Liber chamorum”), oprac. R. Lesz-
czyński, Wrocław — Warszawa — Kraków 1995, wyd. II, s. 532; A. Chmiel, Z her-
barza mieszańskiego, „Rocznik Krakowski”, 1902, t. V, s. 60-93; M. Gumowski, Her-
barz patrycjatu toruńskiego, Toruń 1970.

11 A. Małecki, Godła mieszczan i innej nieszlachty w Polsce, [w:] Studya heraldyczne,
Lwów 1890, t. II, s. 349 i n.

12 W. Wittyg, Znaki pieczętne (gmerki) mieszczan w Polsce w XVI i zaraniu XVII wie-
ku, Kraków 1906, s. 175; W. Semkowicz, Hanul, namiestnik wileński (1382–1387)
i jego ród, s. 11.

13 А. Малэцкі пр а паходжанне тэрміну „кляйно” пісаў, што гэта „tylko zep su-
ty, z heraldyki wzięty wyraz klejnot”, A. Małecki, Godła mieszczan i innej nieszlach-
ty..., s. 383.

14 А. Цітоў, Сфрагістыка і геральдыка Беларусі, Мінск 1999, с. 5-7, 110.
15 Там жа, с. 101.
16 A. Małecki, Godła mieszczan i innej nieszlachty..., s. 382-383.

ральдычную тарчу. У апошнім выпадку, відаць, яны зыходзілі
з вонкавага падабенства сваіх „гербаў” на шляхецкія, якія з’яўля-
ліся для іх узорам сапраўднай геральдыкі. Такім чынам, у ВКЛ ні-
якага тэрміналагічнага падзелу паміж мяшчанскай і шляхецкай ге-
ральдыкамі не назіраецца. Тое ж самае адзначыў А. Малэцкі
ў Польшчы: „Pod względem nazwy nie dostrzegamy przeto wybitnego
przedziału między sferą tej że tak powiem plebejskiej heraldyki a prawdzi-
wej szlacheckiej”17.

Роўнасць тэрміналагічная не павінна ўводзіць даследчыкаў
у зман. Ясна, што адрозненні паміж шляхецкім і мяшчанскім са-
слоўямі ў ВКЛ, накладвалі адбітак і на іх геральдыку. Іншымі сло-
вамі „герб” мяшчанскі не быў тоесны гербу шляхецкаму з-за роз-
ных прававых статусаў іх уладальнікаў. У сувязі з гэтым, А. Цітоў
падзяліў мяшчанскія гербы на ўмоўныя, „якія адыгрывалі ролю рас-
пазнаўчых і маглі мяняць свае абрысы і змест, пераходзячы ад прод-
каў да нашчадкаў”, і паўнавартасныя18 . Але, па-першае, апошнія
былі ўжо гербамі шляхецкімі і не належалі да мяшчанскай гераль-
дыкі. Па-другое, зменлівасць гербавых выяваў назіраецца да
ХVІ-ІІ ст. і ў  гербах шляхты ВКЛ19. Па-трэцяе, шляхецкія гербы
таксама мелі, сярод іншых, „распазнавальную” функцыю20. Такім
чынам, крытэрыі, функцыі і статус мяшчанскіх гербаў застаюцца
пакуль не вызначанымі, а тэрмін „герб” у дачыненні да мяшчан-
скай геральдыкі ВКЛ не можа выкарыстоўвацца без агаворак. На
нашу думку, найбольш блізкім для яе з’яўляецца тэрмін „гербік”
А. Малэцкага, які можна прыняць як рабочы. На карысць такога
тэрміналагічнага размежавання сведчаць факты надання вялікімі
князямі літоўскімі і каралямі польскімі прывілеяў для мяшчанаў
Вільні (1568 г.)21 і Магілёва (1676 г.)22, паводле якіх патрыцыят да-
пускаўся да шляхецкіх гербаў на падставе адопцыі. Таму іх улас-
ныя геральдычна аформленыя клейны і выявы ў адносінах да гэ-
тых гербаў шляхты будуць далей намі называцца гербікамі.

17 Tamże, s 349.
18 А. Цітоў, Сфрагістыка і геральдыка Беларусі, с.  7.
19 А. Шаланда, Асаблівасці беларускай шляхецкай г еральдыкі, [у :] Шлях у на-

вуку: Зборнік арт., пад рэд. І. П. Крэня, М. П. Касцюка і інш., Мінск 1997,
с. 68.

20 А. Цітоў, Сфрагістыка і геральдыка Беларусі, с. 5, 6.
21 А. Б. Лакиер, Русская г еральдика, Москва 1990, с. 135.
22 А. Цітоў, Сфрагістыка і геральдыка Беларусі, с.  7.
23 На жаль , мяшчанская эмблематыка і сфрагістыка Белар усі і Літвы папя-

рэдняга часу  (ХІ-ХІV ст.) таксама не даследавана, а таму  вылучаемы этап
мог р аспачацца значна р аней. Мы ж абмяжоўваемся  хр аналагічнымі рам-
камі артыкула.

Як сведчаць сфрагістычна-геральдычныя крыніцы ХV — пер-
шай паловы ХVІІ ст., якія мы згадвалі вышэй, перыяд пачатку
ХV — першай паловы ХVІ ст. быў эмблематычным ці дагербіка-
вым этапам развіцця мяшчанскай геральдыкі ВКЛ23. У гэты час
большасць знакаў і выяваў мяшчанаў змяшчаюцца непасрэдна
ў полі пячаткі без якога-небудзь геральдычнага аздаблення. Ся-
род іх можна вылучыць тры тыпы: 1) надпісы (у тым ліку мана-
грамы)24, 2) выявы (пераважна рэлігійнага характару)25  і 3) клей-
ны26. Разам з тым, у пачатку ХVІ ст. з’яўляюцца ўжо і першыя
мяшчанскія гербікі, а першым геральдыкам ВКЛ трэба лічыць бе-
ларускага першадрукара Францыска Скарыну, Біблія якога ба-
гата аздоблена помнікамі такога тыпу, што дазваляе разглядаць
яе як сваеасаблівы гербоўнік27 .

На сярэдзіну ХVІ — першую палову ХVІІ ст. прыходзіцца боль-
шая частка апублікаваных гербікаў, таму гэты перыяд можна наз-
ваць геральдычным, калі клейны і выявы ўцягваюцца ў працэс ге-
ральдызацыі, пад якім маецца на ўвазе размяшчэнне іх на гераль-
дычнай тарчы. У гэты час мяшчанская геральдыка ВКЛ дасягнула
свайго пэўнага росквіту, хаця працягваюць, асабліва спачатку, іс-
наваць пячаткі з клейнамі без геральдычнага антуражу28. Для ха-
рактэрных рысаў мяшчанскіх гербікаў трэба аднесці: а) пры наяў-
насці геральдычнай тарчы адсутнасць іншых элементаў сапраўд-
нага гербу: гелму, кароны, кляйноту і намёту29, б) разам з тым, ка-
лі ў рэдкіх выпадках гелм, кляйнот і намёт усё ж змяшчаліся, каро-

24 Г. Л. Харашкевіч, Полацкія пячаткі ХV стагоддзя, с. 27, фота 1, с. 29, фота
11; А. Л. Хорошкевич, Печати полоцких грамот ХIV-XV вв., с. 135, № 16-19.

25 Там жа, с. 134, № 12–13.
26 R. Mienicki, Trzy dokumenty z wieku XV dotyczące ziemi połock iej, s.  899-900;

Г. Л. Харашкевіч, Полацкія пячаткі ХV стагоддзя, с. 27, фота 3; А. Л. Хо-
рошкевич, Печати полоцких грамот ХIV-XV вв., с.  135, № 22–24; А. К. Ці-
тоў, Пячаткі старажытнай Беларусі, с. 61, № 25.

27 А. Малэцкі дагербікавыя пячаткі польскіх мяшчанаў ХІV — пачатку ХVІ ст.
падзяліў падобна: „na literowe (inicyałami nazwisk lub imion opatrzone), na ob-
razkowe (dające wizerunek czegoś samo przez się zrozumiałego) i na znakowe”,
A. Małecki, Godła mieszczan i innej nieszlachty..., s. 335.

28 А. Цітоў лічыць, што на вядомым гравюрным пар трэце Францыска Ска-
рыны (1517 г.) змешчаны гербікі яго бацькі і маці, А. К. Цітоў, Пячаткі ста-
ражытнай Беларусі, с. 63, 98. Гл. таксама: А. Цітоў, Пашукаем у г історыі,
„Мастацтва Беларусі”, 1989, № 8, c. 34–35. Падтр ымліваючы гэтую думку,
звернем увагу на тое, што нераспрацаванасць мяшчанскай геральдыкі ВКЛ
спрыяла або недакладнай, або зусім памылковай расшыфр оўцы геральдыч-
най інфармацыі з гравюраў Ф. Скарыны. Гл., напрыклад: У. У. Агіевіч, Сім-
воліка гравюры Скарыны, Мінск 1999б с. 320.

29 W. Wittyg, Znaki pieczętne (gmerki) mieszczan w Polsce..., c. 56.

на адсутнічала30. Звяртаем увагу на гэтыя рысы – яны адрознівалі
гербікі ад гербаў шляхты, а таму патрабуюць больш глыбокага дас-
ледавання на значна шырокім коле крыніцаў. Сярод тыпаў гербі-
кавых выяваў самым распаўсюджаным быў клейнавы, што дазва-
ляе лічыць мяшчанскую геральдыку ВКЛ пераважна клейнавай па
характару. Апошняя акалічнасць збліжае мяшчанскую геральды-
ку з клейнавай шляхецкай геральдыкай ВКЛ, росквіт якой прыпа-
дае таксама на другую палову ХVІ — першую палову ХVІІ ст.3 1

Такое супадзенне патрабуе сур’ёзнага вывучэння і тлумачэння, бо
яно закранае пытанне аб генезісе „рускай” часткі баярскага і паз-
ней шляхецкага саслоўя ў ВКЛ. Нагадаем, што даследаванні, пра-
ведзеныя па Полацку і Полацкай зямлі, сведчаць менавіта аб мяш-
чанскіх каранях значнай часткі мясцовага „рускага” (беларускага)
баярства і шляхты32 .

Сёння пакуль няма ясных адказаў на пытанні: хто меў права на
гербік – усе мяшчане, як патрыцыят, так і паспольства, ці толькі
першыя; мяшчане ўсіх гарадоў ці толькі з магдэбургскім правам?
Вядомыя нам гербікі мяшчанаў Вільні, Менску33, Горадні, Нава-
градку, Пінску, Полацку, Камянцу сведчаць на карысць апошня-
га. Калі гэта так, то гербікі маглі мець толькі мяшчане вольныя
і маёмасныя. Аднак, вынікаючы адсюль тэзіс аб тым, што жыхары
гаспадарскіх і прыватнаўласніцкіх мястэчак гербікаў не мелі, яшчэ
патрабуе доказу. Не даследаваны глыбока і парадак пераходу гер-
бікаў у спадчыну ў мяшчанскіх родах. У сувязі з гэтым, адзначым,
што дасягненні ў  вывучэнні радаводаў мяшчанаў ВКЛ у гістары-
яграфіі таксама вельмі сціплыя34 .

Што датычыць перыяду з сярэдзіны ХVІІ па канец ХVІІІ ст., то
тут мы сёння таксама мала чаго пэўнага можам сказаць. Мяшчан-
скімі геральдычнымі крыніцамі гэтага часу пакуль што ніхто не
займаўся, а таму тут магчымы самыя неспадзяваныя адкрыцці.
Можна толькі меркаваць, што ў ВКЛ мяшчанская геральдыка, як

30 А. К. Цітоў, Пячаткі старажытнай Беларусі..., с. 88, № 186–187 і інш.; На-
цыянальны гістарычны архіў Беларусі ў Горадні (далей: НГАБ), ф. 1664,
воп. 1, спр. 38, а. 4 (гл. мал.); ф. 1783, воп. 1, спр. 12, а.1адв.; Гарадзенскі
дзяржаўны гісторыка-ар хеалагічны музей (далей: ГДГАМ), КП 9216/1, а.1;
КП 9216/2, а.1 адв.

31 А. К. Цітоў, Пячаткі старажытнай Беларусі...,  с. 97, № 245; НГАБ у Го-
радні, ф. 1783, воп. 1, спр. 12, а. 1 адв.

32 А. Шаланда, Да пытання класіфікацыі клейнавых гербаў шляхты ВКЛ, „Ге-
рольд Litherland”, Горадня 2001, № 1, c. 34–35.

33 А. Л. Хорошкевич, Полоцкие грамоты ХIII— начала XVI в.: В 5 т., Москва
1985, с. 158.

34 А. К. Цітоў, Беларускія  пячаткі, „Мастацтва Белар усі”, 1984, № 2, c. 36.

35 W. Semkowicz, Hanul, namiestnik wileński (1382–1387) i jego ród; А. Н. Нарбут,
Родословная Франциска Скорины и его возможных потомков, [в:] Наш рада-
вод, Ліда 1994, кн. 6, с. 27–34; А. Л. Хорошкевич, Генеалогия мещан и ме-
щанское землевладение в Полоцкой земле конца ХІV — начала ХVІ в., [в:] Исто-
рия и генеалогия, Москва 1977, с. 140–160.

36 J. Gordziejew, Socjotopografia Grodna w XVIII wieku, Toruń 2002, s. 256.
37 Konstytucje Polski. Studia monograficzne z dziejów polskiego konstytucjonalizmu,

pod red. M. Kallasa, Warszawa 1990, t. 1, s. 53.

і культура гэтага саслоўя ў цэлым, перажывала ў вызначаны перы-
яд глыбокі крызіс, выкліканы амаль перманентнымі войнамі, раз-
бурэннямі, людскімі стратамі, узмацненнем шляхецкай анархіі.
У сувязі з апошнім, заўважаецца імкненне мяшчанаў атрымаць ад
вялікага князя літоўскага і караля польскага набілітацыю і шля-
хецкі герб35. Вялікія магчымасці ў гэтым напрамку давала мяшча-
нам ВКЛ Канстытуцыя Рэчы Паспалітай 3 мая 1791 г.36

Такім чынам, вывучэнне мяшчанскай геральдыкі ВКЛ перыяду
ХV-ХVІІІ ст. знаходзіцца сёння толькі ў пачатковай стадыі. Боль-
шасць пытанняў па гэтай праблеме пакуль не маюць адказаў. Зга-
даныя прабелы не дазваляюць разглядаць геральдычную сітуацыю
на беларускіх і літоўскіх землях у цэлым, што ў сваю чаргу, нега-
тыўна адбіваецца на даследаванні адзінай геральдычнай сістэмы
ВКЛ. Пад апошняй мы разумеем усю сукупнасць гербаў, існаваў-
шых у тагачасным грамадстве, а менавіта: дзяржаўны герб і зямель-
ныя гербы, гербы шляхты, гарадоў, гербікі мяшчанаў, гербы і эмб-
лемы грамадска-рэлігійных арганізацый, цэхаў і гандлёвых аб’яд-
нанняў.


